
ДА СЕ ИНСПИРИРААТ СТУДЕНТИТЕ ЛОКАЛНО  

ЗА ДА УСПЕАТ ГЛОБАЛНО  

Од Пол Д. Волерс 

Амбасадор на Соеднитетите Држави во Република Македонија  

Оваа недела – од 14 до 18 ноември – по дванесетти пат се одбележува 

Меѓународната недела на образованието. Како резултат на една заедничка 

иницијатива на Стејт департментот и Министерството за образование на 

САД, Меѓународната недела на образование за прв пат се одбележа во 2000 

година, а денес се слави во повеќе од 100 земји ширум светот. Во оваа недела 

се одбележува програмата за образовната размена за американски студенти 

што студираат надвор од САД и за странските студенти што доаѓаат да 

студираат во Соединетите Држави. Овие размени многу придонесуваат за 

развивање на взаемното разбирање и почит, за усовршување на лидерските 

капацитети во странство, за негување на респект кон другите земји, и за 

инвестирање во идните односи помеѓу Американците и другите народи 

ширум светот.  

Верувам дека овогодинешната тема, Да се инспирираат студентите 

локално за да успеат глобално, ја опфаќа пораката дека многу е важно да ги 

подготвиме нашите деца да учествуваат на меѓународниот пазар на размена и 

на идеи. Благодарение на технологијата, нашиот свет никогаш не бил помал. 

Ние комуницираме преку електронска пошта, Твитер и Скајп со луѓе од 

други делови на планетата исто толку лесно и природно како кога 

разговараме со пријателите на кафе. Можеме да имаме стотици пријатели на 

Фејсбук, а некои од нив никогаш да не сме ги ни сретнале. Но овие методи на 

комуницирање, колку и да се достижни и импресивни, едноставно не можат 

да ја заменат личната интеракција.  

 

Еден од најголемите американски комуникатори и новинари, Едвард Р. 

Мароу, еднаш кажа: “Најважната алка во ланецот на меѓународна 

комуникација ја сочинуваат последните неколку чекори, односно 

воспоставувањето на личниот контакт – кога едно лице зборува со друго.” 

Мароу умееше да разбере нешто што често го губиме во овој динамичен свет 

фокусиран на Фејсбук: дека последните неколку чекори – во меѓународната 



комуникација и во училиштата ширум светот – можат да се изодат само со 

личен контакт. 

 

Доброто образование е инвестиција, не само во вашата иднина или иднината 

на вашите деца, туку и во иднината на оваа земја. Како што овогодинешната 

тема укажува, образованието носи подобри можности за градење на кариера, 

обезбедува попрофесионална работна сила и овозможува поголемо 

разбирање за светот околу нас. Во денешната глобална економија, 

меѓународното образование е уште позначајно. Пример за ова е нашата 

Фулбрајт програма, креирана пред 65 години со цел да промовира поголемо 

разбирање меѓу народите и културите преку меѓународна образовна размена.     

Сакам да изразам почит кон тоа што Владата на Република Македонија  исто 

така ја признава важноста  на овие образовни размени и што придонесува со 

$200,000 за поддршка на Фулбрајт програмата овде.  Благодарение на тоа, 

бројот на Фулбрајт студенти во САД е повеќе од удвоен, а бројот на експерти 

од САД кои работат со студентите и професорите овде, во Македонија, исто 

така е зголемен.  

Стотици студенти од Македонија студираат во САД денес, а оваа година, 

бројот на меѓународни студенти запишани на образовните институции во 

САД е поголем од било кога порано.  Според  годишното истражување, 

Отворени врати,  723,227 странски студенти учеле во САД во учебната 

година 2010/11,  што претставува зголемување за 32% од учебната 2000/2001.   

Факт е дека Соединетите Држави нудат подобри образовни можности од 

било која друга земја во светот и сеуште претставуваат најпосакувана 

дестинација за студирање на планетата.  Бројката од над 3,000 акредитирани 

колеџи и универзитети во САД, буквално нуди нешто за секого.  И покрај тоа 

што образованието во САД може да биде скапо, повеќето школи нудат 

стипендии за студенти кои ќе се квалификуваат. Ги охрабрувам 

заинтересираните студенти и нивните родители да посетат некој од нашите 

Американски катчиња, што се наоѓаат во Скопје, Битола, Штип, Струга и 

Тетово, и да разговараат со вработените кои се стручни и ќе им објаснат како 

да научат повеќе за можностите за студирање во САД.   

 



Образованието го храни нашиот ум, а меѓународното образование го отвара 

умот. Би сакал да ги посоветувам сите млади да размислите да го продолжите 

вашето образование во Соединетите Држави. Ве повикувам да ми се 

придружите во одбележувањето на Меѓународната недела на образование и 

ви пожелувам успешно школување!   

 

 


